
Dell’Aneide
Canto i.





141.




Cossì a l’avolio, o marmola galante,
O a l’argiento, pe darele chiù piso
De bellezza, nce fà d’oro lampante
Pratteca mano quacche bello friso.
E a Dedone, ea li suoje se fece ’nnante
Anea tutto bellizze a l’amproviso;
Dicenno: eccove ccà (gratie a Nettunno)
Anea sarvato da lo sparafunno.




142.




Tu sola o gran Regina; hai compatute
Sti quattro fragagliuozze assassinate;
E pe mare, e pe terra commattute,
E da mille mal’anne zeffonnate.
E vedennole affritte, e sprovedute
Porzì dell’aria, vuoi pe gran pietate
Ch’haggiano cara a sto gran Cetatone
Franche d’ogne gabella, e de pesone.




143.




Quante Trojane stammo a sti paise,
O spierte pe lo munno, mai potrimmo,
A sti faure tuoje, che nc’hai prommise,
Mostrare lo grann’obreco ch’havimmo.
A te, Santa Jostitia, o Dei cortise,
Chesto a vui tocca, a vui nce remettimmo;
Vui, che l’huommene buone premmiate,
Vui sta bella Regina ’mprosecate.




144.




Secolo d’oro se potrà chiammare
Chisto, che tale spamfio hà gnenetato:
E quacche Fata, o Dea, voglio penzare
’N cuorpo sto bello partoro hà portato.
’Nfi che haverranno curzo le shiomare,
Ombra li munte, e che stia semmenato
Lo Cielo a Stelle, dove nui sarrimmo,
Le grolie toe co l’arpa cantarrimmo.

